
Relatóriu vizita fiskalizasaun ba Munisipiu Liquiça 

 

I. Introdusaun 

Comissão de Saúde, Seguransa Sosiál e Igualdade de Género halao vizita 

fiskalizasaun bazeia ba art. 92, art. 95, n.o 3 alínea e), kombinadu ho art. 145 n.o 3) 

husi Konstituisaun RDTL, no mos bazeia ba art. 35 alínea c), art. 79 alínea f) husi 

Rejimentu Parlamentu Nasionál.  

Vizita ne’e realiza tuir autorizasaun ho despaixu Prezidente Parlamentu Nasionál 

datada 23 outubro 2020, hodi realiza vizita de fiskalizasaun ba Munisipiu Liquiça 

inisia iha 29 to’o 30 outubru 2020. 

 

II. Objetivu 

Objetivu husi fiskalizasaun ne’e mak atu observa, rekoilla informasaun relasiona ho 

serbisu Administrasaun Públika, Ezekusaun orsamentu no implementasaun 

programa anual 2020, ba iha liña ministérial sira-ne’ebé tutela iha área juridisaun 

Komisaun “F”. 

 

III. Area tematika Komisaun 

Konforme iha aneksu I, Deliberasaun Parlamentu Nasionál nú. 2/2018, 27 juñu, hodi 

konstitui Komisoens Espesializadas Permanentes no defini área de kompetensia ba 

Komisaun F: 

a) Saúde; 

b) Seguransa Sosiál; 

c) Labarik sira, terseira idade no sidadaun portadores de defisiensia; 

d) Kombatentes luta ba libertasaun nasionál; 

e) Igualdade Jéneru no la diskriminasaun. 

IV. Komposisaun Delegasaun 

 

Membrus Komisaun sira-ne’ebé kompoin iha vizita de-traballu ida ne’e kompostu 

husi: 

Deputadus 

1. Deputado Noé da Silva Ximenes (Prezidente Komisaun) 

2. Deputado Félix da Costa (Vise-Prezidente) 

3. Deputada Helena Martins Belo (Sekretária) 

4. Deputada Cidalia Mesquita Ximenes (Membru) 

5. Deputado António Maria Nobre Amaral Tilman (Membru) 

Teknikus 

6. Apoiu Tékniku Komiasaun nain 3 

7. Pessoal Média Parlamentu (RTPN no DIRPEC) nain 2 

8. Skolta (CSP) nain 1 

9. Motorista nain 6 (Motorista Deputadus 5 + Sekretariadu nain 1). 

 

V. Atividades Realizadas 

Enkontru ho Administrador Munisipiu Liquiça 

Iha Vizita ne’e Membrus Komisaun Parlamentar simu diretamente husi Prezidente Autoridade 

Munisipiu, Membrus Komisaun “F” diriji ba salaun enkontru Administrasaun Munisipál.  

Ba dala uluk Administrador Munisipiu hato’o liafuan agradese no bem-vindo ba Prezidente 

Komisaun ho nia komitiva ne’ebé mak ohin loron marka presença iha munisipiu Liquiça hodi 

hala’o atividade fiskalizasaun tuir kna’ar hanesan representante povu iha uma fukun 

Parlamentu Nasionáll hodi hare servisu diresaun ne’ebé mak tutela ba komisaun ida ne’e.  

Iha enkontru Administrasaun Munisipiu, Administrador relata assuntu ba Komisaun hanesan tuir 

mai: 

 Servisu MSSI, em termus de koperasaun hare ba servisu deskonsentrasaun MSSI iha 

servisu 2 kompostu husi servisu Sosiais no Dezastre Naturais. Uluk 2019 servisu 2 ne’e 

tutela iha MSSI no 2020 desentraliza tiha ba Munisipiu Liquiça. Iha servisu balun mak 

Governu Sentral seidauk desentraliza mai Munisipiu. 

 Dezafiu: Hare ba assuntu sosiál nian ne’eb’e kabe to’o ba iha Ministériu, bele dehan 

katak MSSI ne’e dapur nasaun nian. Mas dala barak la dun kobre povu nia hakarak no 

halerik iha Munisipiu. Dala barak rekolla ona dadus kona-ba apoiu aihan maibe ami 

labele responde. 

 Saúde. Assuntu ida-ne’e mais importante, tanba Ita nia povu Timor-Leste la asesu ba 

saúde diak, ne’e susar oituan. Kuandu ita koália kona-ba progresu dezenvolvimentu 

ekonomiku no sira seluk tenki liga ho saúde maibe iha munisipiu Liquiça iha Postu 

Saúde Tibar iha problema ba fatin. Hanoin, liu husi sorumutu ida ne’e, Exelénsias sira 

bele koalia iha Parlamentu no Ministériu kompetente atu hare asuntu kona-ba Postu 

Saúde Tibar ne’ebé Kompañia destrói tia seim koñesimentu husi Autoridade munisipiu. 

 Assuntu Igualdade Jéneru. Durante ne’e tuir observasaun, mezmu ke seidauk 

desentraliza programa sira-seluk direta mai iha Munisipiu, mas em termus de 

koperasaun Administrasaun Munisipál aloka ona fatin ba Pontu Fokal hodi halao nafatin 

servisu.  

 Dezafiu mak ne’e, Pontu Fakal ema 1 deit. Bainhira nia iha impedimentu ne’e difikulta 

servisu tanba laiha substitutu. Iha mos hanoin ida katak, bele hamosu ona Servisu 

Igualdade Jéneru ne’e atu sai hanesan Diresaun ida hodi bele halao kna’ar ho diak 

maibe laiha transporte hodi halao aktividade iha terenu. 

 Asaun sosiál. Ne’e laos responsavél husi Servisu Solidariedade Sosiál munisipiu maibe 

integra tiha ona ba iha Administrasaun Munisipiu baseia ba Dekretu Lei no 03/2016, 

ne’ebé destaka funsionáriu administrasaun no património ba iha administrasaun 

munisipiu hahu husi 2016, destaka funsionariu nain 2 (tekniku 1 no motorista 1), maibe 

kareta funeráriu 1 deit no kondisaun ladun diak. Iha proposta orsamentu ba 2021 atu 

hola tan kareta funeráriu.   

 

1. Diretora Servisu Saúde Munisipál  

Kestoens apresentada ba Komisaun durante sorumutu iha vizita fiskalizasaun: 

 Rekursu Humanus mak sai hanesan problema bo’ot ba saúde munisipál, tanba menus 

pessoál saúde hodi destaka ba kada Postu Saúde. Razaun destakamentu kada Postu 

Saúde ida tenki iha Médiku 1, Parteira 1 no Enfermeiru 1. Maibe realidade Postu Saúde 

sira-ne’ebé dala ruma iha Médiku maibe laiha Enfermeiru ou iha dei’it Parteira. Rasio ba 

Médiku 1 atende pasiente husi 1000-1500 pessoas. Husi parte saúde munisipál hatama 

ona plano ba iha ministériu sentrál, maibe husi ministériu iha nia polítika atu rekruta tuir 

regime internatu. 

 Transporte, saúde munisipal, kareta multifunsaun ne’ebé mak durante ne´e apoiu mai iha 

saúde munisipal agora daudaun uza iha Sentru Saúde 3. Sentru Saúde Bazartete, 

ambulânsia multifunsaun 1, simu iha tinan 2017. Maibe kareta multifunsaun ba Sentru 

Saúde Liquiça no Maubara agora daudaun ho kondisaun la diak. Ho nune´e atu ba halo 

aktividade SISCA no mobile clinic iha Postu Saúde sira la bele. Tanba durante ne´e kareta 

multifunsaun sai mos hanesan kareta operasional ba saúde munisipal, husi Ministériu 

saúde apoiu kareta ambulancia 2 hodi rekopera pasiente emergensia deit. Maibe atu halao 

aktividade SISCA no mobile clinic iha Postu Saúde sira susar tebes. Kona-ba kombustivel 

laiha problema, mesmu uza Dot, maibe sira jere ho diak. Agora daudau aktividade saúde 

de família reativa fali ona.  

 Sentru Saúde iha munisipiu Liquiça iha Sentru Saúde 3 iha posto Administrativo 3 no 

Postu Saúde 26 no iha 29 fasilidade saúde. Liga ba Infrastruruta ba munisipiu, iha Suku 

23 mak iha facilidade saúde  29 ida ne’e sufisiente maibe presiza halo reabilitasaun pur-

exemplu, hanesan Postu Saúde 1 iha Batuboro 2 kondisaun Postu Saúde ne’e grave 

tebes tamba Postu Saúde ne’e nia odamatan (arus sira dodok hotu ona) presiza halo 

reabilitasaun. Kuandu halao infraestrutura foun ba Sentru Saúde karik se-bele tau iha suku 

Leorema tamba iha Suku refere iha aldeia 10 ho komunidade ne’ebé nia numeru boót. Iha 

uma maternidade ida maibe lokaliza iha Suku Fahilebu ne’ebé distansia husi Suku 

Leorema ba Suku Fahilebu doók. Iha Sentru Saúde Maubara iha uma maternidade maibe 

nia kondisaun ladun diak. Uma maternidade ne’e uluk fornese husi ONG ida naran HAI, 

agora dadaun uza hela maibe presiza halao reabilitasaun. 

 Problema Postu Saúde Tibar, iha fasilidade kompletu maibe Postu Saúde ne’e klot, nune’e 

fasilidade ne’ebé mak iha muda ba iha Tibar raihun, besik Klibur Domin. Postu Saúde ida-

tuan ne’e planu atu halo rezidensia ba médiku sira. Kompaña ho naran Jonize husu atu 

halo negosiu iha ne’eba maibe husi parte servisu saúde munisipal la aseita.  

Kompaña refere hato’o karta ba Ministériu Saúde iha Dra. Ceo nia tempu no Ministra 

hato’o ba parte saúde munisipal maibe Responsavél saúde munisipal hato’o katak fatin 

ne’e atu halo residensia ba médiku sira. Kompaña ne’e hato’o mos karta ba iha parte 

servisu Terras Propiodade no hetan despaxu, no Kompaña refere lori karta mai Servisu 

Saúde Munisipal maibe Servisu Saúde Munisipal la aseita tamba Postu Saúde ne’e 

konstroi iha tempu Indonesia no iha tinan 2005 halao reabilitasaun ba Postu Saúde. 

Ikus liu Kompaña hato’o fali karta ba Ministériu Justiça, seim koñesimentu husi parte 

munisipiu, no Kompaña refere ba harahun tia Postu Saúde ne’e, maibe parte saúde 

munisipal la preokupa ho fatin ou rai maibe husu deit ba Kompaña ne’e se bele hari fali 

fasilidade residensia ida ba médiku sira.  

Parte Servisu saúde munisipal iha fatin mamuk hodi halo konstrusaun, maibe Kompaña 

ne’e hakarak halo deit mak moru maibe parte saúde munisipal informa katak sira nia moru 

iha tia ona, presiza halo deit mak residensia ba médiku sira ou armazen hodi tau aimoruk 

no fasilidade saúde nian, maibe to’o ohin loron Kompañia refere lakohi hari fali fasilidade 

ne’ebé mak parte saúde munisipal hato’o. Husu ba Nai Deputadu sira atu reforsa tan 

informasaun ne’e husi munisipiu hato’o ona hodi bele rezolve problema refere, 

 Medikamentus. Iha munisipiu Liquiça, fulan-fulan (mensalmente) sempre halao enkontru 

regular ho responsável sira kona-ba stock aimoruk. Tuir informasaun ne’ebé mak hato’o 

husi Farmasista sira katak medikamentus ba Postu Saúde sira laiha problema. Aimoruk 

iha item lubuk ida kedas iha ne’eba, pur-exemplu aimoruk paracetamol mak hotu karik 

bele troka ho aimoruk seluk. Laiha stockout ba aimoruk. 



 

 

 

Comissão de Saúde, Segurança Sosiál e Igualdade de Género 

6 
 

 Ekipamentus. Iha munisipiu Liquiça menus duni ekipamentus hanesan kama ba pasiente, 

no kulisaun. Iha Sentru Saúde Internamentu sira-ne’e agora daudaun a’at hotu ona tamba 

uza tinan 10 resin hanesan lensol, sumasu no froiñas. Material sira-ne’e sira fase no 

hamos hodi nune’e bele uza fali.  

 Liga ba Bee Mós fasilidade saúde balun iha Bee no balun laiha. Iha tempu udan istalasaun 

sira-ne’e estragadu no tempu bailoron Bee menus iha Postu Saúde 5, no iha Sentru 

Saúde Maubara mak kanalizasaun iha maibe Bee mak menus. 

 Pessoal Seguransa iha munisipiu Liquiça, iha 29 fasilidade iha 75% mak iha pessoal 

seguransa, no presiza tan seguransa iha fasilidade sira-ne’ebé mak iha, agora daudaun 

hato’o ona proposta ba nasionál hodi konsidera. 

 Liga ba Covid-19 iha munisipiu Liquiça Sentru Saúde 3 ne’e lao nafatin hanesan halo 

screaning test no Sentru Saúde 3 ne’e hari rasik sira nia fatin hodi halao screaning test, no 

halao suap ba pasiente sira-ne’ebé mak hetan moras, no informasaun ba komunidade sira 

hodi fase liman, uza maskara no halo screaning test antes ba konsulta. 

 Programa Covid-19 halao intregrado ho liña ministerias sira hanesan servisu edukasaun 

sira hodi fahe informasaun ba estudante iha eskola sira, no hari fasilidade fase liman iha 

eskola no mos fatin publiku sira. 

 Subsidio ba covid-19, husi parte saúde nian iha pessoal saúde nain 2 mak seidauk simu 

tamba relasiona ho sira nia assinatura, no agora daudaun prosesa hela. 

 Ministériu saúde ho Ministériu Estatál asina ona akordu ida kona-ba pessoál saúde sira-

ne’ebé mak destaka iha Suku. 

 

2. Reprezentante Sentru Solidariedade Sosiál Munisipiu Liquiça 

Kestoens aprezentada ba Komisaun durante sorumutu iha vizita fiskalizasaun: 

 Rekursu Humanus, iha Sentru solidariedade sosial munisipiu Liquiça iha funsiunáriu 

nain 9 permanente iha 7 no kontratadu iha nain 2, no funsionariu nain 9 ne’e uluk 

destaka iha Posto Administrativu 3, ho naran animadora sosial no agora daudaun muda 

fali ba tekniku sosial, tamba deit volume servisu ne’e aumenta entaun iha munisipiu  

Funsionariu laiha. Nune’e funsiunáriu husi Postu Administrativu 3 ne’e destaka hotu mai 

iha munisipiu. Ho ida-ne’e, Sentru solidariedade Sosiál sosial falta rekursu humanus. 

 Funsionariu kontrotadu nain 2 iha Sentru Solidariedade Sosiál ne’e servisu hahu husi 

2013, nain-ida servisu nudar Pontu Fokál Protensaun ba labarik no ida fali nudar Pontu 

Fokal ba violénsia bazeia ba jéneru no sira sei kontratu to’o agora. 

 Programa rua mak desentraliza iha Munisipiu Liquiça kompostu husi Programa Sosiál 

no Dezastre Naturais. 

 La iha Pontu Fokal hodi halao servisu ba ema ho difisiente sira. 

 Progresu servisu MSSI munisipiu sempre halo kordenasaun hamutuk ho Autoridade 

Lokál hahu husi Xefe Aldeia, Suku, no Administrador Postu no Parseiru sira hodi atende 

komunidade sira ba kuarker aktividade. 

 Infraestrutura. Tuir informasaun husi servisu sentrál katak sei hari Edifisiu foun ba 

Servisu Sentru Solidariedade Sosiál iha Munisipiu Liquiça tinan 2021, tamba fatin ne’ebé 

Diresaun halao servisu la sufisiente hodi atende Komunidade sira.  

 Kona-ba armazen iha MSSI Munisipiu iha no sufisiente hodi bele rai fos to’o 500 sakas, 

falta mak pesoal seguransa hodi tau matan ba armazen refere, nune husi Sentru 

solidariedade Sosiál munisipiu hato’o proposta hodi aumenta funsionariu. 

 Lista Idosos iha munisipiu Liquiça hamutuk 5,947 no Defisientes ho total 504 pessoas. 

 Lista bolsa da mãe iha munisipiu Liquia hamutuk 4,240 benefisiarius. 

 Assistensia umanitária. Parte Diresaun hato’o ona lista apoiu umanitária husi 

Komunidade hanesan husu apoiu fos 100 saka, maibe hein deit transporte hodi tula. 

 Viatura operasionál ba Sentru Solidariedade Sosiál Munisipiu laiha no durante halao 

indetifikasaun no halao atividade sosiais uza dei’t viatura ne’ebé atribui ba Diretur 

Sentru Solidariedade. Transporte menus hodi difikulta atende vítima sira, maibe parte 

diresaun sempre kordena ho Administrador Postu sira hodi uza sira nia transporte hodi 

tun ba terenu. 

 Motorizada ba Pontu Fokál iha Servisu Sosiais nian laiha apoiu kombustivel no 

manutensaun ba motorizada sira ne’ebé mak tékniku sira uza hodi halao servisu iha 

Munisipiu Liquiça. 

3. Komisariu Konsellu veteranus munisipiu Liquiça 

Iha sorumutu ho Prezidente no Membrus Komisaun F, Komisariu Konsellu Veteranus informa 

katak: 

 Konsellu veteranus la hamrik mesak maibe baseia ba Lei Inan, baseia ba lei no 3/2006, 

hetan alterasaun ba lei no 9/2009 no iha 2011 hetan alterasaun ba lei no 2/2011 no lei 3 

ne’e hetan tan Dekretu Lei no 07/2018, maibe Lei sira ne’e iha vantagem no 

desvantagem ba veteranus sira.   

 Infrastrutura, Veteranus munisipiu Liquiça seidauk iha edefisiu próprio hodi halao 

servisu. Maibe baseia ba Decretu Lei no 7/2018 atu estabelese sede iha nasionál no 

mos iha munisipio sira, difikuldade seluk mak hanesan Veteranus balu hetan ona 

pensaun no balu sei iha prosesu. 

 Salariu ba Komisariu Konsellu Veteranus sira laiha baseia ba decretu lei no 7/2018, 

maibe Komisariu sira nia mandatu tinan 5, sekuandu sira ba halo enkontru iha munisipiu 

mak hetan perdiem kada loron ida $ 40. Sira nia mandatu tinan 5 ne’e bele ka lae hetan 

abonu ruma? Husu ba Deputados sira atu informa ba governo atu hare didiak Diploma 

ne’e.   

 

4. Reprezentante Servisu Edukasaun Munisipiu Liquiça 

Assuntu hirak ne’ebé mak hato’o ba Komisaun durante sorumutu iha Salaun Enkontru 

Administrasaun Autoridade Munisipal: 

 Infraestrutura, liga ba kapital desenvolvimentu, hanesan Edifisiu eskolar sira-ne’ebé halo 

ho Pakote Referendum kuaze a’at hotu. Iha Munisipiu no Postu Administrativu sira no 

iha eskola sekundariu jerál Liquiça, iha sala balun alunos barak. Ho nune’e kria tan 

eskola pararelu ida iha Maubara no ida iha Suku Mota Ulun (Bogoro).  

 Edukasaun munisípiu aplika tuir Rejime Espesial no Rejime Jerál. 

 Rekursu humanus seidauk aplika regime ida ne’ebé mak lolos. 

 Liga ho servisu fiskalizasaun Servisu Edukasaun Munisipál nian iha difikuldade tanba 

kondisaun ba transporte no apoiu kombustivél la permiti hodi halo supervisaun ba 

implementasaun atividades iha nível Suku sira. 

 Alokasaun orsamentu ba Edukasaun Munisipal barak liu mak iha Kategoria Bens no 

Servisu no laiha alokasaun Kapitál Menor. 

 Programa merenda eskolar ninia implementasaun lao no aplika ba Rejime Espesiál no 

Rejime Jerál. 

 Fasilidade saneamentu, armazen no Bee Mós ba iha Eskola la asesivél no impede 

implementasaun programas merenda Eskolar. 

 

1. Vizita Sentru Saúde Maubara 

Prezidente Komisaun ho ninia komitiva kontinua halo vizita fiskalizasaun no observasaun ba iha 

Sentru Saúde Maubara. Iha vizita ne’e, Membrus Komisaun “F” halao enkontru ho Xefe 

Departamentu Sentru Saúde Maubara, hodi esklarese no presta informasaun relasiona ho 

servisu administrasaun no implementasaun programas saúde. 

 Sentru Saúde Maubara ninia área kobertura iha Suku 7, kompostu husi Aldeia 50. Rekursu 

Humanu. Iha Sentru Saúde Maubara iha profisionais saúde kompostu husi Médiku jerál nain 

12, Enfermeiru 12, Parteira 11. 

 Atendementu ba pasiente loron ida bele to´o 40-60 pasientes. 

 Moras ne’ebé a’as mak, moras ISPA ho isin katar. 

 Aimoruk / medikametus laiha problema. 

 Halao mobile clinic ba Suku Vaviquinia hetan pasiente to’o 80 pessoal, equipamentos 

sufisiente, no hahan ba malnutrisaun laiha. 

Komisaun kontinua halo vizita obsersaun ba Sala Emerjénsia, Farmasia, Sala konsulta, 

maternidade no laboratóriu: 

 Sala emerjénsia 

Fasilidade iha sala emerjénsia iha dei’t kama 1 hodi halo observasaun ba pasiente. 

 Sala maternidade 

Sala maternidade iha dei’t kama 2 no halo orservasaun durante oras 6. 

 Sala laboratóriu  

Laboratóriu ba teste moras TB no Malaria hamutuk iha fatin ida dei’t no la separa fatin 

ba moras rua ne’e hodi halo tratamentu. Tekniku sira-ne’ebé servisu iha fatin ne’e 

hamutuk nain 3. 

 

2. Vizita Postu Saúde Vatuboro 2 iha aldeia Sabulau Postu Administrativu Maubara 

 Iha Postu Saúde Vatuboro 2 iha profisionais saúde Médiku jerál nain 1, Enfermeiru 1, no 

formasista nain 1. 

 Iha Postu Saúde ne’e loron ida bele simu pasiente to’o 30. 

  Moras ne’ebé mak a’as mak ISPA no moras kulit. 

 Falta Bee mos, laiha seguransa no pessoal limpeza. 

 Kondisaun fatin ladun diak ho nune´e barak liu inan partus iha uma.  

 Laiha moru protesaun ba Postu Saúde Vatuboro 2. 

 Iha motorizada 1. 

 Laiha ekipamentus hanesan tensimeter. 

 Laiha residensia ba pessoál saúde sira. 

 

3. Vizita Postu Saúde Vatuboro 1 

 Iha Postu Saúde Vatuboro 1 iha profisionais saúde médiku jerál nain 1, Enfermeiru 1, 

parteira 1. Pessoal limpeza 1 no seguransa 1. 

 Aimoruk sufsiente. 

 Laiha transporte hodi halao atividade SISCA. 

 Hetan malnutrisaun grave bebé 1 maibe halo kontaktu kedas ba parte nutrisaun nian 

hodi apresenta dadus no hetan kedas tratamentu. 

 Laiha residensia ba pessoal saúde. 

 Moras ne´ebe a’as mak moras Respiratóriu no Diárea. 

 Loron segunda no tersa-feira bele simu pasiente to´o 50. 

 Laiha transporte ba Profissionais saúde, sira uza transporte privadu hodi hala´o 

atividade saúde. 

 

VI. Konklusaun 

Termina tiha enkontru ho Administrador Munispiu inklui Responsável husi liña ministeriál 

Komisaun halo konklusaun hanesan tuir mai ne’e: 

1. Preparasaun husi Autoridade Lokál no Pessoal Servisu Saúde nível Munisipiu no Parseiru 

sira kona-ba prevensaun Pandemia Covid-19 lao ho susesu mezmu enfrenta difikuldades 

oi-oin. Atividades sira ne’ebé halao maka halo sensibilizasaun no informasaun inklui fahe 

brosura ba Komunidade kona-ba medidadas prevensaun ne’ebé estabelese husi 

Organizasaun Mundiál Saúde (OMS) durante implementasaun Estadu Emerjénsia. 

2. Rekursu Humanu. Bazeia ba observasaun Komisaun nian hatudu katak iha Servisu 

Saúde, Servisu Administrasaun Munisipiu, Liña Ministeriál relevantes sei presiza tan apoiu 

pessoal hodi reforsa servisu iha Munisipiu. 

3. Ekipamentus Médiku. Ministériu Saúde no Servisu Sáude Munisipál seidauk tau atensaun 

no halo monitorizasaun no levantamentu dadus ba Ekipamentus Médiku iha Sentru no 

Postu Saúde ne’ebé sei falta no sira-ne’ebé avaria. 

4. Servisu saúde Munisipal Liquiça sei falta Profissionais Saúde no mos transporte. 

5. Sentru Saúde, Maubara sei falta Profissionais Saúde, Ekipamentus Médiku, laboratoriu, 

transporte no apoiu kombustivel ba Pessoal saúde sira-ne’ebé uza motorizada hodi atende 

Komunidade ne’ebé hela do’ok husi fasilidade saúde. 

6. Postu Saúde Vatuboro1 ho Vatuboro 2. Iha Postu Saúde sira ne’e seidauk iha espasu 

sufisiente hodi halao atendimentu saúde ba iha Komunidade, menus Pessoal saúde, 

ekipamentus médiku, no residensia ba pessoal saúde. 

7. Postu Saúde Tibar tamba Postu Saúde ne’e klot nune’e planu atu halo residensia ba 

médiku sira, maibe Kompañia destrói tia ona seim koñesimentu husi Autoridade Munisipiu 

Liquiça no mos servisu Saude Munisipiu.  

8. Menus pessoais iha Sentru Solidariedade Sosiál hodi halao servisu administrasaun no 

atendimentu ba Komunidade. 

9. Presiza fó atensaun ba pessoal sira-ne’ebé halao servisu kontratadu iha Sentru 

Solidariedade Sosiál iha Munisipiu Liquiça. 

10. Bazeia ba informasaun katak MSSI seidauk iha Edisfisiu prórpiu, armazen iha maibe 

seidauk iha seguransa hodi tau matan ba armazen refere. 

11.  Laiha viatura operasionál hodi apoiu servisu sosiál, laiha manutensaun no apoiu 

kombustivel. 

12. Konsellu veteranus munisipiu Liquiça seidauk iha edefisiu próprio hodi halao servisu. 

13. Laiha salariu ba Komisariu konsellu veteranus. 

14. Servisu Igualdade Jéneru iha Pontu Fokal ema 1 deit, bainhira nia iha impedimentu ruma 

difikulta servisu tanba laiha ema seluk atu substitui no laiha transporte hodi apoiu 

atividade. 

15. Asaun sosiál. Transporte hodi apoiu asaun sosiál ba Komunidade iha dei’t kareta funerariu 

1 ho kondisaun a’at ka avaria. 

 

VII. Rekomendasaun 

Ministériu Saúde 

1. Rekomenda ba Ministériu atu reforsa numéru de traballu profissionais saúde iha 

fasilidades Saúde (Sentru no Postu Saúde) hodi reforsa prestasaun servisu ba iha 

Komunidade. 

2. Presiza fó atensaun ba pessoal sira-ne’ebé halao servisu voluntáriu iha Fasilidade 

saúde sira. 

3. Rekomenda ba Ministériu atu garante manutensaun regular no apoiu kombustivel ba 

Transporte (Motorizadas no kareta Ambulansia) no fasilita kareta operasionál hodi apoiu 

servisu no implementasaun programa saúde iha Munispiu. 

4. Rekomenda ba Ministériu atu assegura no garante Ekipamentus Médiku iha Sentru 

Saúde no Postu Saúde sira. 

5. Rekomenda ba Ministériu atu konstroi Sentru Saúde iha suku Leorema ne’ebé ho 

populsaun barak-liu no ba Suku sira ne’ebé difísil hetan asessu ba Sentru Saúde no 

Postu Saúde sira. 

6. Husu ba Ministériu atu aloka orsamentu hodi reabilita Postu Saúde Vatoboro 2 ne’ebé 

ho kondisaun grave. 

7. Husu ba Ministériu atu propoin iha Plano no Orsamentu anual kona-ba manutensaun 

edifisiu Sentru no Postu Saúde sira no informasaun alokasaun orsamentu ba Sentru no 

Postu Saúde sira. 

8. Husu ba Ministériu atu aktualiza anualmente ba Komisaun lista kona-ba Profissionais 

Saúde, Fasilidade Saúde, no lista kona-ba kareta Ambulansias iha Munisipiu sira. 

9. Presiza konstroi residensia ba Profissinais Saúde, harí moru Protesaun ba Postu Saúde 

Vatuboro 2, kanalizasaun Bee mós, presiza pessoal segurança no pessoál limpeza. 

10. Presiza halo separasaun ba fatin ka sala laboratóriu teste ra’an no Tubercolose (TB) iha 

Sentru Saúde, Postu Administrativu Maubara. 

Ministériu Solidariedade Sosiál no Inkluzaun 

1. Ministériu presiza fó atensaun ba númeru funsionariu ne’ebé destaka iha Munisipiu atu 

nune’e bele garante prestasaun servisu ba Komunidade. 

2. Rekomenda ba Ministériu atu konstrui uma Mahon ba vitima sira iha Munisipiu Liquiça. 

3. Husu ba Ministériu atu atualiza anualmente ba Komisaun dadus ba idozus, Bolsa da 

mãe, no Ema ho difisiensia no lista apoiu umanitaria ba kbiit laek sira no vitimas 

dezestre naturais. 

4. Presiza halo manutensaun ba kareta funerariu hodi bele atende Komunidade, no apoiu 

kareta operasaionál ba Sentru Solidariedade Munisipiu hodi bele atende Komunidade 

kona-ba ajuda humanitária. 

5. Presiza destakamentu pessoál seguransa iha armazen MSSI Munisipiu Liquiça. 

Ministériu Assuntu Antigos Kombatentes Libertasaun Nasionál 

1. Rekomenda ba Ministériu atu estabelese sede iha nasionál no mos iha munisipio sira.  

2. Rekomenda ba Ministériu Antigus Kombatentes Libertasaun Nasionál atu hare didiak 

Dekretu Lei no 7/2018, kona-ba Komisariu ho Membrus Konsellu Veteranus ninia 

regalias tanba ninia mandatu tinan 5 maibe laiha salariu. 

Rekomendasaun Jerál 

1. Rekomenda ba Ministériu Solidariedade Sosiál, Ministériu Estatal, no Sekretaria Estadu 

Iguladade no Inklusaun atu aumenta funsiunáriu iha Munisipiu hodi reforsa servisu liña 

ministériu ida-ida konforme prevé iha Dekretu Lei Desentralizasaun. 

2. Rekomenda ba Ministériu atu garante manutensaun regular no apoiu kombustivel ba 

Transporte (Motorizadas no kareta) hodi apoiu servisu no implementasaun programas 

liña ministerias iha Munisipiu Liquiça. 

3. Rekomenda ba Ministériu da Justiça, Ministériu de Saúde no Sekretáriu de Estadu 

Terras no Propriedade atu rezolve problema Postu Saúde Tibar ne’ebé Kompañia 

destrói tiha ona sein koñesimentu husi Autoridade Munisipiu Liquiça no mos servisu 

Saúde Munisipiu.  

IV. Aprovasaun Relatóriu 

Relatóriu vizita ne’e hetan apresiasaun no aprova iha sede Komisaun loron 11 fevereiru 2021, 

ho votus a favor 3 kontra 1 no abstensaun 2. 

  Relatóra       Prezidente Komisaun 

 

 

 Deputada Helena Martins Belo    Noé da Silva Ximenes “Buka Tuir 


